
Писателен пумиськон

Бӧрдытэк лыдӟыны уг луы

Йӧскалык библиотекаын 
ортчиз писателен, тодос-
чиен, филология наука-
осъя докторен Михаил 
Атамановен пумиськон. 

Вераськон мынӥз со-
лэн «Кенеш» журналын 
печатласькем «Санӥ. 
Пилемъёс доразы берто» 
(12+) романэз сярысь.

«Санӥ. Пилемъёс доразы 
берто...» роман авторзэ усьтэ 
историкез, шаерчиез, фоль-
клористэз но Инмарез данъ-
ясь адямиез сямен. Та пу-
миськонэ лыктэм тодосчиос, 
пӧртэм ёросъёсысь вуэм 
лыдӟисьёс, куноос но ро-
ман пумысен малпанъёссэс 
веразы. Тунсыко вал кылы-
ны Михаил Гавриловичлэсь 
роман бордын ужамез ся-
рысь. Писатель верамъя, туж 
троссэ романын возьматэм 
учыръёсты со ас синмыныз 
адӟиз ай, куд-огъёссэ ана-
езлэн, ӵыжы-выжыосызлэн 
верамъёссыя гожтӥз.

Педагогика наукаосъя 
кан дидат, литературовед
Любовь Фёдорова верамъя, 
та романын возьматэмын уд-
мурт гуртлэн, 19-тӥ даурлэн 
пумысеныз кутскыса, 21-тӥ 
даурозь улэм-вылэмез. Ав-
тор возьматэ огшоры удмурт 
нылашлэсь — Санӥлэсь —Ин-
мар доры сюрессэ, кызьы 20-
тӥ даурын ортчем бадӟым но 
кӧшкемыт, гудырес учыръёс 
егит нылашлэсь, нылкыш-
нолэсь, песянайлэсь улонзэ 
тарказы.

— Удмурт литератураын 
Санӥлэн образэз татчыозь 
герӟаськемын вал И. Гаври-
ловлэн «Санӥ» лиричес кой 
поэма-легендаеныз. Отын 

вал тӥсь героиня — беглой, 
нылкышно бунтарь, кар-
тэз дорысь кошке калыклэн 
эрикез понна нюръяськись 
Камит беглой сьӧры. Табере 
удмурт прозаын воксё му-
кет Санӥлэн образэз кыл-
дӥз. М. Атамановлэн Санӥез 
— лачмыт, визьмо, ужась, 
котькинэн тупаса улыны 
быгатӥсь, Инмарлы оскись. 
И. Гавриловлэн Санӥез но 
М. Атамановлэн героиняез 
ог-огзылэсь зол висъясько, 
но вань соосты огазеясез но. 
Кыкназы ик та нылкышноос 
— чылкыт сюлэмын яраты-
ны быгатӥсь адямиос. Одӥ -
гез кулытозяз яратӥз Камит-
сэ, нош мукетыз — войнаын 
бырем Чимайзэ, — шуэ Лю-
бовь Петровна.

Юри малпаса озьы ним 
сё тӥз меда автор выль
произведениезлы? Лыд ӟись

сямен мылкыдъёссэ ве-
раз Удмуртиысь культу-
ра удысысь дано ужась, 
Удмурт радиолэн азьвыл 
кивалтӥсез Раиса Куликова:
— Та романэз бӧрдытэк 
лыдӟыны уг луы. Гожъясез 
но бӧрдыса гожъяз, дыр, кадь 
потэ, сокем сюлэм пыртӥз 
поттэмын ваньмыз. Сыӵе че-
бер но узыр кылыз. Нокытчы 
но могӟоно ӧвӧл, вӧй вылтӥ 
гылӟыса кадь лыдӟиськод. 
Вуныны кутскем кылъёслы 
но котькуд бамын сноска-ва-
лэктон сётэмын. Михаил Гав-
рилович возьматэ визьмо, 
амало, тыршись удмурт ка-
лыкез. Мынам солы йыбырт-
тэме потэ таӵе роман кыл-
дытэмез понна, со классика 
луоз, — шуиз Раиса Куликова.

_______

Галина СЕМЁНОВА

Михаил Атаманов «Санӥ. Пилемъёс доразы берто» 
романэныз тодматэ.

Гуртысь библиотека

Книгалэсь ческытсэ валано
Дэри ёросысь Ожмос 
гуртысь библиоте-
каын 7-тӥ арзэ ужа 
Светлана Бектуганова. 
Лыдӟиськисьёс трос-
гес мед луозы шуыса, 
пӧртэм амалъёсты ужаз 
кутыны тырше.

Ожмосысь библиотекалэн 
фондэз бадӟым — ог 7 сюрс
700 пала книгаос. Дорысь-
тызы книга вайисьёс но 
вань на, пе. Ожмосысь ся-
на, лыдӟиськон юртэ вуы-
ло Ожмос-Пурга, Пальник, 
Кетул гуртъёсын улӥсьёс. 
Пӧлазы тросгес нылпи-
ос но арлыдоос. Уноез соос 
газет-журналъёс дуре пы-
рало, ог 10 мурт выль кни-
гаослэсь вуэмзэс чидатэк 
вите. Берло дыре тросэз 
син маськиллям «Сибири-
ада» сериысь книгаослы.
— Бадӟым классъёсын ды-
шетскисьёс дорам ӧжытгес 
пырало, жаляса верано, тро-
сэз соос лыдӟиськонлэсь 
ческытсэ уг валало, книга 
лыдӟыны дышемын ӧвӧл, — 
шуэ Светлана Бектуганова.

— Алигес мынэсьтым ани-
ме комиксъёсыз юазы, 
сыӵе книгаосты, пе, би-
блиотекаяды луысалзы ке,

дорысьтыды ик ӧм кошкы-
лысалмы. Со книгаосты 
заказать кари. Ваёзы-а 
меда, нош вайизы ке,

пиналъёс дорам лыктозы-а 
— шуг вераны.

Озьы-а, тазьы-а, но гур-
тысь библиотекарь пиналъ-
ёслэсь мылкыдзэс ялан бур-
дъяны тырше. Соос понна 
тунсыко шудонъёс, кибашлы 
нылпиослэн ужъёсынызы пи -
чи адӟытонъёс радъялля, 
пӧртэм мастер-классъёс орт-
чытъя. Нылпиосын ужам 
сяна, шоро-куспо арлыдъем 
гуртоосты но бордаз кыскы-
ны выре. Кылсярысь, Анай-
ёслэн нуналзылы сӥзьыса, 
Ожмос гуртын улӥсь, «Бабин-
ское» предприятиын ужась 
Вера Беляевалэн керттэм му -
нёосыныз «Пичи выжыкыл» 
адӟытон радъяз. Трос калык 
люкаськылӥз удмурт куль-
туралы сӥзем ужрадэ но.
Библиотекарьлэн ужез тачак, 
со палэнысь адямилы уг адскы 
ке но. Кылем ар пумын вуж 
книгаосты списать карон бор-
дын тыршиз, 100 книгазэ фон-
дысьтыз поттыны лэзиллям. 
Угось ӵапак сомындагес ик 
выль книгаос ар куспын вайи-
зы вал. Выльёсыз пӧлысь гур-
тоослы кельшо шаертодонлы 

но культуралы сӥзем книгаос.
Пинал калыклэн ӟучомемез 
пумысен но библиотекарьлэн 
сюлмыз висе. Удмурт произве-
дениосты, пе, арлыдоос гинэ 
киязы кутыло.

— Огсыр ужаны тыршись-
ко кадь, сюлмаськонъёсы 
трос ке но, — шуэ Светла-
на Петровна. — Ужан инты-
ям туала куронъёслы тупась 
компьютере коть луысал ке, 
дорам тросгес пиналъёс пы-
расалзы, дыр. Библиотека-
мылэн юртэз но вужгес ни.
2019-тӥ арын Светлана Бек-
туганова тодон-валанзэ будэ-
тэм Удмурт кун университет-
лэн выль библиотекаяз. Отчы 
вуылэмзэ туннэ но син азяз 
возе. Вуылэм на Сарапул ёро-
сысь туала библиотекаосы. 
Отысь но паймыса бертэм: 
ужан интыоссы эркынэсь, 
книга ӝажыоссы но ужан 
тӥрлыксы вылесь. Эсьмаса, 
нылпиос понна нимысьтыз 
шутэтскон сэрегъёссы но,
пе, вань.

________

Валентина ЕМЕЛЬЯНОВА

Дэри ёросысь Ожмосысь библиотекарь 
Светлана Бектуганова.

Филология наукаосъя кандидат, 
критик Александр Шкляев: ________

— Романын вань сыӵе кесэгъёс, кудъёсыз нимысь-
тыз верос кадь луо, кылсярысь, куке Салимӟан 
ныллы кышнояськыны кылзэ сётӥз, нош ачиз 
армиысь кузпалэн бертӥз. Михаил Гаврилович 
сыӵе умой тодэ улонэз, удмурт сямез. М. Ата-
манов вань улонзэ та романэз гожтыны дасясь-
киз кадь, потэ мыным. Умой луысал сое нимаз 
книгаен поттыны.

